
        
            
                
            
        

    
	МОЛЛА БА ШИНЖЛЭХ УХААН

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн МОЛЛА НАСРЕДДИНИЙ ХОШИН ШОГ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөх үг

	 

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.

	 


МОЛЛА АСУУЛТАД ХАРИУЛСАН НЬ

	 

	Нэг жуулчин Молла Насреддинийг эрдэмтэн мэргэн хүн гэж сонсжээ. Тэр хэд хэдэн ярвигтай асуудлыг Моллад тавьж мухардуулахаар тосгонд нь иржээ.

	Жуулчныг ирэх үеэр Молла тариалангийн талбайд газар хагалж явжээ. Явуулын хүн Моллаг энгийн нэтэн тариачин гэж бодоод:

	— Молла Насреддин гэдэг хүн энэ тосгонд амьдардаг гэнэ. Чи түүнийг танихгүй биз гэж асуухад Молла:

	— За тиймээ. Би түүнийг сайн танина гэв.

	— Түүнийг би хаанаас олж болох вэ?

	— Түүнийг олоход амаргүй. Хэрэв та түүнтэй уулзъя гэвэл наад зах нь энд хоёр сар болох хэрэгтэй.

	Явуулын хүн жаал бодлогоширсноо:

	— Тэр надад маш их хэрэгтэй юм сан. Би одоо яах билээ? гэв.

	— Тэр чамд ямар хэрэгтэй юм бэ?

	— Би явуулын хүн. Түүнийг эрдэмтэн хүн гэж дуулсан юм. Би түүнээс хэд хэдэн зүйл асууж хариултыг нь сонсох гэсэн юм.

	Молла жуулчны богцонд анар жимс байхыг хараад:

	— Молла Насреддин эрдэмтэн хүн гэдэг яг үнэн. Бид бүгд түүний нутгийн хүмүүс, шавь нар нь байгаа юм. Бид түүнээс их зүйл сурсан улс. Заавал Молла Насреддин гээд байхын хэрэг юу байна. Асуух зүйлээ надаас асуу л даа. Би хариулж юуны магад гэв.

	Явуулын хүн зөвшөөрч асуултаа тавихыг завдтал Молла:

	— Би нэг болзол тавья. Чи, энэ халуун өдөр миний газар хагалж байгааг харж байгаа биз дээ? Миний ам их цангаж байна. Иймд чи хариулт бүрийн тоогоор надад нэг анар өг гэв.

	Жуулчин ч зөвшөөрч, хариулт бүрд нэт анар өгч байв. Анар дуусав. Молла үүнийг тааварлан босоход нь явуулын хүн надад бас нэг асуудал байна гэхэд нь:

	— Тэгвэл анар бий юу? гэв. Анар дууссан.

	— Анар дууссан бол асуулт бас дууссан байх ёстой гэжээ.

	 


УУЛЬ

	 

	Молла нэг удаа өвджээ. Гэтэл түүн дээр маш ширүүн догшин ааштай хүнд нэг ч удаа сайн үг хэлж байгаагүй эмчийг авчирчээ. Эмч Моллаг харсныхаа дараа: 

	— Тэнгэрийн тааллаар үхдэгийг Молла чи өөрөө сайн мэдэж байгаа. Бид нэг удаа төрж, нэг удаа үхнэ: Би чиний хэзээ ч босохгүй болсныг мэдлээ. Иймээс гэр бүлийнхнийгээ дуудаж гэрээсээ захь гэжээ Молла бүгдийг дуудаж ирүүлээд:

	— Миний та нарт захих зүйлийг сонсоцгоо. Би үхсэн ч, амьд үлдсэн ч миний захисныг бүү март. Миний гэрт янз бүрийн нохой ч оруулж ирж болно. Харин энэ уулийг дахин бүү шагайлга гэжээ.

	 


АЙМШИГТАЙ ӨВЧИН

	 

	Молла дээр нэгэн танихгүй хүн ирж:

	— Би ямар өвчин туссаныг энэ өвчнөөс салах эмийг хэн ч хэлж чадахгүй юм. Чи ямар нэгэн арга олж магадгүй гэв.

	— Чиний өвчин ямар өвчин юм бэ?

	— Бүх биеийн үе өвдөөд байх юм. 

	— Хачин юм! Би тийм өвчнийг анх удаагаа сонсож байна. За яах вэ! Чи ер нь эвгүй юм идэж уугаагүй биз?

	— Би мөстэй талх идсэн.

	— Чи хүний ёсоор хооллоогүй болохоор чамд хүний өвчин туссангүй. Шалавхан малын эмч рүү оч! гэжээ.

	 


МОЛЛАГИЙН ӨВЧИН

	 

	Моллагийн бие нэг удаа их мууджээ. Толгой нь эргэн, нүд нь харанхуйлж бие нь сулран хөдлөх ч тэнхэлгүй болжээ. Тэгээд тэр арай чүү гэж эмчийнд хүрч очоод:

	— Миний бие нэг л муу байгаад байна. Намайг үзэж, ямар өвчтэй болохыг минь хэлж өгөөч гэв,

	Эмч Моллаг үзээд:

	— Молла чамд ямар ч өвчин алга. Харин чи маш их өлссөн байна. Хамт сууж хоол ид. Тэгээд зүгээр болно гэжээ.

	Молла хэлснээр нь сууж, цадталаа идэж ууж аваад үнэхээр бие нь сайжрахыг мэдэв. Тэгээд гарахдаа эмчид:

	— Чи бол үнэхээр эмч юм. Өвчнийг таньж, эм өгч, эдгэрүүлж чадаж байна. Манай гэрийнхэн бүгд ийм өвчнөөр өвчилсөн. Би одоо явж, бүгдийг чам дээр авч ирье гэжээ.

	 


ЛУУЖИН

	 

	Нэг удаа хүмүүс Моллад луужин үзүүлээд:

	— Молла, бид нэг хачин юм олсон юм. Чухам юу болохыг нь мэдэхгүй байна. Тэгээд чи биднийг бодвол бүгдийг мэддэг болохоор бид үүнийгээ чамд үзүүлэхээр шийдэцгээлээ гэв.

	Молла эхлээд тачигнатал инээж, дараа нь луужинг авч эргүүлж тойруулан нэг хэсэг харснаа уйлж гарлаа.

	— Молла юу болов оо? Чи яахлаараа эхлээд инээсэн мөртөө дараа нь уйлдаг билээ? гэж асуухад:

	— Ээ бурхан минь, энэ хачин юмыг та нар надад үзүүлээд юу болохыг нь мэдэхгүй байна гэхээр нь миний инээд хүрсэн юм. Харин дараа нь үүнийг авч үзээд юу болохыг нь мэдэхгүй болохоор яаж ч чадахгүйдээ уйлахаас өөр аргагүй боллоо гэжээ.

	 


МОЛЛА БА ЭРДЭМТЭН

	 

	Төмөр дээр алс холын орноос эрдэмтэд иржээ. Тэд нар орчуулагчаар дамжуулан ярилцаж гэнэ. Харь нутгийн тэр хүмүүс орон нутгийн эрдэмтэдтэй танилцахыг хүсжээ.

	Төмөр бүх эрдэмтэн мэргэдээ цуглуулж гэнэ. Тэдний хэн нь ч харь нутгийн эрдэмтэдтэй ном хаялцахыг зориглосонгүй.

	Тэднийг зүрх алдаад байхыг харсан Молла, эцсийн эцэст өөрөө ном хаялцахаар шийджээ.

	Харь газрын эрдэмтэн газар дээр тойрог зураад Моллаг харав. Молла, хэсэг бодсоноо тойргийг тэхий дундуур нь хувааж, зураад нөгөө этгээдийг ажиглав. Харь нутгийн хүн толгой сэгсрэн зөвшөөрөхгүй байгаагаа илэрхийллээ. Тэгэхэд Молла хагас дугуйг дахин тэнцүү хувааж, дөрөвний гурвыг өөрөө авч, нэг хувийг харь хүнд үлдээж байна гэсэн ойлголт өгөв.

	Нөгөө эрдэмтэн үүнийг нь зөвшөөрлөө. Тэгээд эрдэмтэн Моллад хуруугаа дээш нь шомбойлгон гараа сунгаж хариу хүлээв. Молла хэсэг бодсоноо харь нутгийн эрдэмтэнд хуруугаа доош нь шомбойлгон гараа сунгалаа. Эрдэмтэн үүнийг нь зөвшөөрөв. Тэр хүн эрүүгээ гурвантаа хөдөлгөж, юм идэж байгаа дүр үзүүлэв. Молла өврөөсөө өвдөг гарган, шувуу шиг гараараа дэвэв. Харийн хүн инээд алдан Моллагийн гарыг үнсэв. Молла ч явлаа. Төмөр орчуулагчаар дамжуулан зочинд:

	— Та нарын саяын дохионоос бид юу ч ойлгосонгүй гэж хэлэхэд харийн хүн:

	— Ертөнцийн тухай янз янзаар л үздэг юм. Би газар дээр, ертөнц бөөрөнхий гэж зураад түүний саналыг сонсохыг хүссэн юм. Танай эрдэмтэн сүрхий нөхөр байна. Тэр шууд л улаан зам зураад дараа нь тойргийг дөрөв хувааж түүний гурав нь ус, нэг нь хуурай газар гэж заалаа. Дараа нь би газар дэлхий дээр байгаа ургамлын тухай тэр юу гэж боддогийг мэдэхийг хүссэн. Танай эрдэмтэн үүнийг бас зөв хариулсан. Тэр бух ургамал амьтан нар борооноос хамаардаг гэдгийг ойлгуулав. Гурав дахь нь бол хүн ан амьтны тухай түүний саналыг мэдэхийг хүссэн юм. Тэр надад өндөг үзүүлэн шувуу бол чухамдаа хүн ан амьтадтай гарал нэгтэй гэж хариуллаа гэв.

	Төмөр харь нутгийн эрдэмтнийг явмагц Моллаг дуудан энэ эрдэмтний тухай юу гэж бодож байгааг нь асуув. Молла дуу алдан

	— Эрдэмтнээ ч алд! Би түүнийг эхлээд их ухаантай хүн гэж бодож байлаа. Гэтэл тэр чинь тэнэгээр барахгүй ховдог амьтан юм. Эрдэмтэн эхлээд тойрог зурж «шарсан өндөгтэй хайруул ч байман болоосой гэж байна. Тэгээд би түүний нь шууд хоёр хувааж, чамд бүгдийг нь өгөхгүй, энд бас бид байна гэсэн ойлголт өгсөн. Миний нөхөр зөвшөөрөхгүй болохоор нь би дөрөв хуваагаад, гурвыг нь өөртөө авахаа ойлгуулж, шунах хэрэггүй одоо нэг хувь нь л чамд үлдлээ гэж дохисон. Тэр юу ч үгүй хоцорч мэдэх нь гэж бодоод зөвшөөрсөн. Хоёр дахь нь бол хуруунуудаа дээш нь шомбойлгож, савтай будаатай хуурга байсан сан бол чи яах вэ гэж заасан. Би хуруутаа доош харуулан шомбойлгож амт шимт оруулах махны юм дээр нь байвал дуртайяа иднэ гэлээ. Гурав дахь нь бол харь хүн эрүү амаа хөдөлгөж би алс холын замд их өлслөө гэв. Би өврөөсөө өндөг гарган би ч гэсэн чамаас дутуугүй өлсөж байна. Гэхдээ ганцхан өндөг байна. Чамд өгч чадахгүй нь бүү горьд гэсэн гэжээ.

	 


ХЭРЭЭ

	 

	Молла Насреддин гэртээ нэг хэрээ авч иржээ. Эхнэр нь:

	— Чамд энэ хэрээ ямар хэрэгтэй юм бэ? гэж асуухад:

	— Эрдэмтэд хэрээг гурван зуун жил амьдардаг гэж ярилцах юм. Тэгээд би худал, үнэн алин болохыг нь шалгах гэж байна гэж хариулав.

	— Сонин юм даа. Чи тэгээд өөрийгөө гурван зуун жил амьдарна гэж бодож байгаа юм биз дээ? Молла хэсэг бодлогоширсноо:

	— Надад үүнийг хэлсэн тэр эрдэмтэн, өөрөө гурван зуун жил амьдарсан гэж үү? гэсэн гэнэ.

	 


МОЛЛАГИЙН ХАРИУЛТ

	 

	Нэг эрдэмтэн тосгонд ирж, Моллаг сураглажээ. Тариачид түүнийг эрэхээр яваад өвс хадаж байхад нь олжээ. Эрдэмтэн мэнд амраа эрэлцээд:

	— Молла, чамайг их эрдэмтэй хүн гэж ярилцах юм. Би чамаас дөчин асуулт асуухаар ирлээ гэв.

	Хэрэв дөчин асуултыг нэг нэгээр нь хариулахад хүрвэл өвс хадаж чадахаа болиод, илжиг нь өвлийн турш өвсгүй болно гэдгийг Молла ойлгож байлаа. Тэгээд тэр:

	— Асуултаа тавь, ямар асуулт юм бол доо? гэв.

	Эрдэмтэн ч дөчин асуултаа цувуулан хэлэв. Эрдэмтнийг асуултаа тавьж дуусмагц Молла босож хадуураа аван:

	— Дөчин асуултад нэг зэрэг шууд хариулж чадахгүй гэж хэлжээ.

	 


МОЛЛА ЭМЧИЛСЭН НЬ

	 

	Яруу найрагт дөр ч үгүй боловч өөрийгөө яруу найрагч хэмээдэг нэг эр Моллатай тааралдаж:

	— Молла, ойрдоо миний бие тун тааруухан, зүрх минь бүхэл бүтэн уул байгаа юм шиг хүндэрч өвдөөд болдоггүй. Ямар ч эмчид очсон хэн нь ч юу ч ойлгохгүй юм. Харин чи л ямар нэгэн эмчилгээ зааж өгч үз гэв. 

	Молла түүнийг анхааралтай ажиглаж байснаа:

	— Чи ойрын үед ямар нэгэн шинэ юм бичээгүй биз? гэж асуув.

	— За тиймээ, би бичсэн хэмээн шүлэгч хариулав.

	— Тэгвэл,одоо болтол хэнд ч уншиж өгөөгүй юу?

	— Үгүй шүү.

	Молла тухлан суугаад хэлсэн нь:

	— Шүлгээ унш даа. Сонсоцгооё.

	— Шүлгээ дуртайяа уншмаар байвч, юуны өмнө зүрхэнд минь тустай эм зааж өгөхийг хүсэж байна.

	— Чи эхлээд шүлгээ унш. Эмийг би дараа нь зааж өгье.

	Яруу найрагч шүлгээ уншиж гарлаа. Түүний шүлэг урт унжруу бөгөөд утгагүй ажээ. Уншиж дууссаны нь дараа Молла түүнд: 

	— Чи үүнийгээ хэнд ч уншиж өгөөгүй болохоор зүрх чинь энэ шүлгээсээ болоод хүндрээд байгаа юм байна. Одоо чи өөрийнхөө зүрхийг хөнгөвчилж хамаг хүндээ надад өглөө. Харин хойшдоо ийм их урт сунжруу хүнд шүлэг туурвих хэрэггүй гэдгийг мартаж болохгүй. Ийм бүтээлийг ер нь ямар ч зүрх даахгүй шүү дээ гэжээ. 

	 


МОЛЛА БА ЭМЧ

	 

	Молла нэг удаа нэгэн эмчтэй замд цуг явах болжээ. Оршуулгын газрын хажуугаар өнгөрөхдөө эмч нүүрээ таглав. Молла: 

	— Ямар сонин юм бэ? Ноён эмч, та юунд нүүрээ гараараа таглана вэ? гэж асуухад эмч:

	— Энэ газар дор булагдсан хөөрхийлөлтэй хүмүүсийн булшийг би харж, тэдний зүрхийг зовоохгүйн тулд нүүрээ гараараа тагласан юм гэв.

	— Тийм бишээ, ноён эмчээ. Чи тэднийг өөрийн эмээр цааш нь харуулчихсан болохоор ичиж байгаа чинь илэрхий байна гэжээ.

	 


ШҮДНИЙ ӨВЧИН

	 

	Моллагийн шүд үргэлж өвддөг байжээ. Тэр долоо хоногийн турш ёолж ёхлох авч өвчтэй шүдээ авхуулахаас айдаг байв.

	Нэг удаа тэр нүүрээ бүхэлд нь том алчуураар боож яваад таньдаг хүнтэйгээ тааралджээ. Тэр хүн:

	— Ээ Молла, ганц шүд суга татахад тийм хэцүү байна уу? Хэрэв наад шүд чинь надад байсан бол би одоо л суга татаад хаячихна гэхэд Молла:

	— Хэрэв тэр шүд чамд байсан бол би ч гэсэн тэгнэ. Бүх зовлон шүд чамд биш надад байгаад л байна гэжээ.

	 


ЧИНИЙ ЭЭЖ МӨН Л ХҮҮХЭДГҮЙ БИЗ ДЭЭ?

	 

	Нэг эмэгтэй, охиноо Молла дээр авч ирээд:

	— Молла, чамайг хүмүүс эрдэмтэн хүн гэлцэх юм. Энэ бол миний охин. Тэр эрд гараад дөрвөн жил болоход хүүхэд гарсангүй. Нөхөр нь өөр эхнэр авахыг хүсэж байна. Үүнийг хүүхэд төрүүлэхийн төлөө ямар нэгэн эм дом, өргөл мөргөл зааж өгөөч. Хэрэв нөхөр нь хаявал энэ бүр санаагаар унаж үхэх нь тэр гэв.

	Ингэж ярингаа сайх эмэгтэй цурхиран уйлах нь Моллад их өрөвдөлтэй байлаа. Тэгээд Молла охинд хандан:

	— Охин минь, танай ээж мөн л төрж үзээгүй хүн үү? гэжээ.

	 


ЗАХИРАГЧИЙН ЧИХ

	 

	Молла, хотын захирагч өвдсөн тухай сонсжээ. Тэр хэдэн алим аваад өвчтөнийг эргэхээр очив.

	Захирагч Моллад:

	— Молла, миний нүд, чих хоёр зэрэг өвдөөд байх юм. Өнөөдөр би нэг сайн үсчин олж, тэр миний шүдийг авсан. Одоо шүд өвдөхөө больж, энэ гайтай чих ер амраахгүй байна. Сайн эмч олмоор байна гэхэд Молла үгийг нь таслан, — Яг зүйтэй чиний чихийг тас татах сайн хүн олдвол, чи болон хүн зон ч амрах сан даа гэжээ.

	 


ЦАСТАЙ ТАЛХ

	 

	Нэг удаа Молла хүмүүсийг цуглуулан:

	— Хэн нэг хүн, захирагчид таалагдах шинэ хоол санаачилбал шагнагдана гэдгийг мэдсэн юм. Би тэгээд бодож бодож эцэст нь нэг шинэ хоол, цастай талх санаачиллаа. Өөрөө амталж үзсэн чинь ой гутмаар юм! Харин та нар ийм хоол идэх хэрэггүй шүү гэжээ.

	 


НАЙДВАРТАЙ АРГА

	 

	Молла нэг удаа хоол хэтэртлээ идээд өвджээ. Эмч ирж үзээд:

	— Чи аль болохоор бөөлжихийг хичээ. Тэгвэл ходоод чинь цэвэршинэ гэж хэлэв.

	— Тэрийг чинь л хийж чадахгүй юм байна гэхэд эмч халааснаасаа жижиг толь гарган Моллад өгч:

	— Түүнд чинь хэцүү юм юу байх вэ. Чи амьдралдаа толинд харж үзээгүй чинь илт байна. Үүнийг ав. Нэг удаа ч болсон өөрийгөө хар. Тэгээд чи аяндаа бөөлжих болно гэжээ.

	 


МОЛЛА ЭМЧИД ТАЛАРХСАН НЬ 

	 

	Нэгэн удаа Молла Насреддин хүндээр өвчилжээ. Эхнэр нь түүний сэхнэ гэдэгт итгэлээ алдаад зэргэлдээ тосгонд амьдардаг нэг сайн эмчид очин:

	— Манай нөхөр хүндээр өвчилжээ. Бурхны авралаар эмч минь манайд очиж түүнийг үзэж өгөөч. Бид олон хүүхэдтэй ядуу хүмүүс. Та очиж ямар нэгэн эм өгвөл тэр сайжирч юуны магад гэв. «Бид ядуу хүмүүс» гэсэн үгийг сонсоод эмч хөмсөг зангидан-:

	— Чи, тэр шуударсан хүнийг зовоож яах гэсэн юм бэ? Би очоод эм өглөө гэхэд чи юугаараа авах юм бэ? гэв.

	Моллагийн эхнэр гунигтайгаар гэртээ буцаж ирлээ.

	Байдал өөрчлөгдөн, Моллагийн бие аяндаа сайжран эдгэрчээ. Нэг удаа нөгөө эмчтэй гудамжинд тааралдав. Эмч хээвнэг Моллад хандаж:

	— Молла, чи намайг уучлаарай. Би тэр өдөр ажил ихтэй байгаад очиж чадсангүй гэхэд:

	— Юу гэсэн үг вэ? эмчээ! Би өөрийн чинь ачаар эдгэрсэн гэдгээ хэлэх гэж эрж явсан юм гэв.

	— Би ямар чамайг эмчилсэн биш, чи юунд надад талархдаг билээ?

	— Чухам үүний чинь ачаар л би сайжирлаа. Хэрэв чиний бохир амьсгал надад хүрсэн бол би чухам аль оршуулгын газар очих байсан бол доо гэжээ.

	 


ХУРГА ШИГ НОМХОРНО

	 

	Нэг бэлэвсэн авгай арван найман есөн насны эрх охинтой байжээ. Тэр өдөр бүр янз бүрийн авир зан гаргаж, хөөрхий эхийгээ зовооно. Эцэст нь тэр авгай Молла дээр ирж:

	— Ээ, Молла, миний охин бүр дийлдэхээ байлаа. Чамайг янз бүрийн уншлага, тарина мэднэ гэлцэх юм. Түүнийг нэг жаахан номхруулаад өгөөч гэв.

	— Эгч минь би бол хөгшин хүн шүү дээ. Миний тарина түүнд үйлчлэхгүй байхаа даа. Та охиноо жаахан зөөлөн болгохыг хүсэж байгаа бол эрд гарга. Тэгээд тэр гэр орны ажил, хүүхэд шуухдад дарагдвал хурга шиг номхрох нь тэр гэжээ.

	 


ЯВЖ ЧАДАХГҮЙ

	 

	Нэг залуу Молла дээр ирж:

	— Молла гуай та надад захиа бичиж өгөөч гэж гуйхад Молла:

	— Хэнд бичих гэж байгаа юм бэ? гэж асуув.

	— Эцэгтээ

	— Танай эцэг чинь хаана байдаг юм бэ?

	— Багдадад.

	— Уучлаарай, миний ажил их, би ер нь хэзээ ч тийшээ явж чадахгүй байх.

	— Хаашаа явах гэж?

	— Багдад.

	— Заавал тийшээ явах ямар хэрэг байна?

	— Чи ойлгохгүй байна. Миний бичсэн захиаг хэн ч уншиж чаддаггүй юм. Хэрэв би захиа бичвэл түүнийгээ уншихын тулд өөрөө Багдад орох хэрэгтэй шүү дээ гэжээ.

	 


ОДДЫГ ЯАЖ ХИЙДЭГ БОЛ

	 

	Нэг удаа Моллагаас:

	— Молла, шинэ сар гарахад хуучныг нь яадаг бол? гэж асуухад:

	— Яах юу байсан юм. Жижиг хэсгүүд болгож бутлаад од хийж орхидог юм гэжээ.

	 


МОЛЛА ТӨӨРӨХӨӨС АЙСАН НЬ

	 

	Моллагаас нэг хүн:

	— Молла, тэнгэрт хэдэн од байдаг бол? гэж асуухад хэсэг бодсоноо:

	— Бурхны барьж тангараглахад би энэ тухай аль хэдий нь боддог байсан юм. Хэчнээн хичээвч би түүнийг тоолж чадаагүй. Газраас түүнийг тоолж болохгүй зовлонтой юм байна билээ. Тиймээс тэнгэрээд гарахаас өөр арга алга. Тэгээд тэнгэрээд гаръя гэхээр өдөртөө болохоор надад зав олдохгүй юм. Шөнө болохоор харанхуйд төөрөхөөс айгаад байх юм гэжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

